
Ma appeña d’in convento ô fu sciortio

Ferrante ô fè chêu grande e faccia boña,

E a tiâ zù con destrezza ô l’è riuscio

Vinti coroñe a uña so pia ciccioña;

E un pö megio provvisto ô l'è partio

E ô se n’è andæto drito a Barçelloña,

Segûo de vive in t’uña gran çittæ

Con ciù profitto e con ciù libertæ.

Là lê ô sperava de provedde ä borsa,

Che a doveiva ben presto ëse vacante,

Cö-ö mezo da segonda so risorsa,

A quæ a l'ea d’adattâse a fâ ô pedante,

Persuaso de possede lummi e forsa

Pe questa profescion tale e bastante

Da fâ senza tediosi obblighi esatti

Ciù bon sangue e fortuña che in ti fratti.

Ferrante ô l'ea un de quelli originali,

Che han quarche assazzo de letteratûa,

E çerte cognizioîn superficiali;

Ma a-ô stesso tempo tâ disinvoltûa,

Che a quelli stessi pochi materiali,

Che han in ta testa, ghe fan fâ figûa:

Son comme i repessin, i quæ san vende

Tattae ûsæ e strasse vege, e fâsee rende.

D’impî dunque pensando a borsa vêua

Co-e paghe de lezioîn particolæ,

O començò a dâ a-e stampe e mette fêua,

Pe fâse noto lê e a so abilitæ,

Treì o quattro libretti a uso de schêua

Con capitoli e regole arrobæ

Con bella grazia a quarche autô ciù vegio

E ordinæ tutt’insemme ä bellämegio.















[image: ]

[image: ]

Estræto da "https://lij.wikisource.org/w/index.php?title=Pagina:A.Colombiade.Pedevilla.1870.pdf/60&oldid=40547"


					Categorîe: 	A Colombiade Pedevilla 1870
	Da corêze




				

			
			
		

		
			

		 Sta pàgina chi a l'é stæta cangiâ l'ùrtima vòtta o 16 nov 2021 a-e 19:00.
	O tésto o l'é disponìbile segóndo a licénsa Creative Commons Atribuçión-Condivìddi a-o mæximo mòddo; se pêuan aplicâ de condiçioìn in ciù. Véddi e condiçioìn d'ûzo pe-i detàggi.



		Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Versción mòbile



		[image: Wikimedia Foundation]
	[image: Powered by MediaWiki]





		

	
 

 

		
		

Aliniâ a larghéssa limitâ do contegnûo







